
Handitasunean lekua aurkituz 

'ZAHARREGIA, Txikiegia agian' AEB-etAn. Arrakasta handia izan du Uribe, Urdangarin, Rueda eta Mendizabalen ikuskizunak, Estatu Batuetara eraman duten bigarren aldian 

TXOMIN L. ARAMAIO SAN FRANTZISKO / NEVADA / NEW YORK (AEB) 

Ikuskizunaren izenak esaten duen legez, gure herria txikia da munduaren zabaltasuna kontuan hartuta. Hala ere, txikia izaki, handitasun horretan bere tokitxoa duela erakutsi dute bidaia honetan Zaharregia, txikiegia agian proiektuko kideek. Azken bi asteetan, San Frantziskon, Nevadan eta New Yorken ibili dira Kirmen Uribe, Mikel Urdangarin, Rafa Rueda, Bingen Mendizabal eta enparauak. Izan ere, lau horiekin batera, beste lau lagun joan dira Ameriketara. Elizabeth Macklin idazle estatubatuarra ere emanaldi guztietan egon da oholtza gainean. 

Bidaiak zati bi izan ditu; lehenengokoan, San Frantziskon eta Nevadan egon dira bidaiariak, eta bigarrenean, New Yorken.Ia hamabi orduko hegaldia egin ondoren ailegatu ziren San Frantziskora espediziokideak. Maletak desegin, eta hurrengo egunean Berkeleyko Peñan eskaini zuten Zaharregia-ren lehenengo emanaldia. Berkeley unibertsitate ezaguna da, eta emanaldira bildu ziren gehienak hango irakasle eta idazleak ziren. Euskal jatorriko inor ez zen publikoan, baina euskaldunak balira bezala ulertu eta gozatu zituzten emanaldiko poesiak eta abestiak. Txiletar jatorriko gizon bat ere han ibili zen. Bere ama maputxea ei da, eta maputxeen egoerarekin parekatzen zituen euskaldunak. Irakurri eta entzun duenaren arabera, izugarrizko meritua ei daukagu euskaldunok. Kontzertu osteko afarian, emanaldiaren nondik norakoak bigarren plano batean geratu ziren. Horren ordez, hauteskundeen gainean jardun ziren. Denak Bushen aurka! San Frantziskotik Renora joateko, furgoneta alokatu zuten hurrengo goizean. Bigarren kontzertua Nevadako unibertsitatean egin beharra zegoen eta. Unibertsitate horretan, Euskal Herria ezaguna da. Izan ere, Basque Studies Center dago bertan. Publikoaren gehiengoa kasu honetan euskalduna zen: batzuk Ameriketan jaiotakoak; besteak, hemendik joandakoak. Baina tartean baziren hainbat kurioso ere, eta azken horiei eragin zien zirrara handiena emanaldiak. Harrituta joan ziren asko hara eramandako CDak erostera, eta Euskal Herriagatik galdetzera. Ikuskizunak harrapatu egin zituen.Hirugarren eta bidaiako lehen zatiaren azken kontzertua San Frantziskoko Basque Cultural Centerren egin zuten. Publikoko gutziak euskal jatorrikoak ziren. Gehienak adinekoak ziren, eta emanaldiaren hasieran ez zekiten ongi zer ikustera joan ziren. Izan ere, oholtza gainera igotako inork ez zeraman aldean trikia edo panderoa. Lehenengoko ezustekoaren atzetik, giroa berotzen joan zen, eta askok eta askok malkoak lehortu behar izan zituzten emanaldiak iraun bitartean. Euskal Herria eta euskara bihotzean daramate hango euskaldunek, eta halako emanaldiekin emozionatu egiten dira. Kontzertura eramandako material guztia saldu zen, eta, bertakoen berbetan, «betikoa egin ez zutelako» gustatu zitzaien emanaldia. Bertsotarako ere astia egon zen, eta Mikel Urdangarinek, garai zaharrak gogoratuta, bertsotan egin zuen euskal etxeko bertsolari lapurtarrarekin. Istorio bitxiak kontatu zituzten gero San Frantziskoko euskaldunek. Haien artean bazen golfeko makilak diseinatzen bizia atera zuen Portugaleteko gizon bat, edo Augustin Zubikarai Ondarroako idazlearen lehengusu propioa omen zen beste bat. 

Joseba Zulaika gidari 

Emanaldien artean turismo apurra egiteko tartea ere egon zen, eta, San Frantziskoko toki ezagunenak ikusteaz gain, Renotik gertu dagoen Tahoe lakua, urrearen sukarraren garaian ezaguna egindako Virginia City eta Renoko kasino bat bisitatu zituzten bidaiariek. Azken hiru horietan, Itziarko antropologo Joseba Zulaika izan zen espedizioko gidaria. Ameriketara joandako euskaldunen gorabeherak kontatuz murriztu zituen Zulaikak errepideko kilometroak. Espediziokideen artean, ideia bakarra: hango lekuen handitasuna. 

Irailaren 11ko atentatuek eragin zuzena izan dute AEBetako biztanleen artean, eta hori ezingo du inork ukatu. Aireportu guztietan pasatu beharreko kontrolek kirioetatik utzi zuten bat baino gehiago.New Yorkek eta San Frantziskok ez daukate zerikusirik, ezberdin-ezberdinak dira. New York munduko hiririk garrantzitsuena da, eta hara heldu bezain pronto ohartzen zara horretaz. Bidaiaren bigarren fasearekin duela urte eta erdi hasitako bidearen zirkulua itxi dute artistok. Zaharregia, txikiegia agian egitasmoaren lehenengo emanaldia Bowery Poetry Cluben izan zen, eta bidaia honetako azken kontzertua ere lokal berean eman zuten. Azken kontzertuko soinua eta irudiak grabatu zituzten, Arkaitz Basterra zinemagilearen eta Mikel F. Krutzaga soinu teknikariaren laguntzarekin. Basterrari New York Film Academyko lau kamerariek lagundu zioten irudiak hartzeko orduan. Ibon Saez de Olazagoitia artista plastikoak, berriz, proiekzioen ardura eraman zuen.Azken emanaldiaren aurkezpena Union Squareko Teachers and Writers lokalean egin zen, hilaren 14an.Aurkezpenera eta azken emanaldira, New Yorken bizi diren euskaldunez gain, amerikar asko joan ziren. Ikuskizunak ikusmina sortu zuen hiriko esparru batzuetan, eta hori nabari-nabaria zen. Bakoitzak bere erara gozatu zuen emanaldiarekin. Euskaldunak harro, halako ikuskizun bat egiteko gaitasuna daukaten herrikideak dituztelako, eta bertakoak, liluratuta. Emanaldiarekin guztiz inplikatuta, eta ikuskizunak azaleratzen dituen sentimenduekin eta sentsazioekin zipriztinduta.Euskal publikoan, New Yorkeko euskal munduan ezagunak diren hainbat lagun zeuden. Horien artean, Mario Salegi ilustrea, Ameriketako euskal enbaxadorea.Beste alde batetik, Arkaitz Basterra zinemagile zornotzarrak Zaharregia, txikiegia agian ikuskizunaren dokumentala egiteko asmoa dauka. Dokumentalaren heren bat aste bi horietako irudiekin egingo du. Hori dela eta, protagonistak banan-banan, binaka edo taldeka hartu, eta elkarrizketak egin eta egin ibili da aurretik aipatutako hirietako leku esanguratsuetan. Elkarrizketen grabazioa zela eta, beste era bateko turismoa egiteko aukera egon zen: Village, Central Park, Coney Island, Manhattan eta Brooklyneko zubiak... Guztiak ezagunak gure begientzat; pelikula bateko dekoratuetan genbiltzala ematen zuen sarri. Dokumentala datorren udarako egongo da prest. 

